
Ny toerana misy antsika eto an-tany
Ry sakaiza malala, 

Tamin’ny iray tamin’ireo taratasy teo aloha dia naseho anareo ny toerana misy antsika eo anatrehan’Andriamanitra amin’ny maha-mpino antsika. Tiako indray izao ny hisarika ny sainareo momba ny toerana misy antsika etỳ an-tany. Ho hitantsika fa mifamatotra amin’i Kristy koa izany. Satria toy ny nanovàna antsika hitovy amin’i Kristy mba hahazoantsika miseho eo anatrehan’Andriamanitra, no ampitoviana antsika koa amin’i Kristy eo imason’izao tontolo izao. Raha lazaina amin’ny fomba hafa, dia izao: etỳ an-tany isika, dia napetraka amin’ny toerany, toy ny hametrahana antsika eo amin’ny toerany eo anatrehan’Andriamanitra. Hitondra soa ho antsika mihitsy ny fahatsiarovana lalandava izany fahamarinana izany.

Raha dinihina ny toerana misy antsika etỳ an-tany, dia misy lafiny roa samy manan-danja tokoa. Ny voalohany dia mifandraika amin’izao tontolo izao, ary ny faharoa, dia mifandraika amin’ny “toby”, izany hoe ny tontolo kristiana izay naka ny toeran’ny fivavahana jiosy amin’izao vaninandro izao, amin’ny maha-vavolombelon’Andriamanitra azy (jereo Romana 11 ary ampitovio amin’ny Matio 13).

Ny toerantsika manoloana izao tontolo izao

Hoy ny Tompo Jesoa tamin’ny Jiosy: “Ianareo avy atỳ ambany; Izaho avy any ambony; ianareo avy amin’izao tontolo izao; Izaho tsy mba avy amin’izao tontolo izao” (Jaona 8.23). Tatỳ aoriana, raha nametraka ireo olony tamin’ny Rainy izy, dia hoy izy: “Tsy naman’izao tontolo izao izy, tahaka Ahy tsy naman’izao tontolo izao” (Jaona 17.16). Ary ao amin’ny andininy faha-14 ka hatramin’ny faha-19, dia tena entiny eo amin’ny toerany manoloana izao tontolo izao mihitsy ny mpianany, toy ny nametrahany azy ireo tamin’ny toerany manoloana ny Ray ao amin’ny andininy alohan’izay (and 6-13). Maka ny toerany etỳ an-tany izy ireo satria —mariho tsara — tsy naman’izao tontolo izao izy ireo, toy ny maha-tsy naman’izao tontolo izao Azy. Satria efa nateraka indray izy ireo, ka tsy an’izao tontolo izao intsony. Nanomboka teo, dia matetika Izy no namerimberina fa ho halan’ny olona sy hohenjehina izy ireo, toy ny nanaovana Azy. Izany no mahatonga Azy hiteny, ohatra: “Raha halan’izao tontolo izao ianareo, dia aoka ho fantatrareo fa Izaho efa halany talohanareo. Raha naman’izao tontolo izao ianareo, dia ho tia ny azy izao tontolo izao, fa satria tsy naman’izao tontolo izao ianareo, fa Izaho efa nifidy anareo tamin’izao tontolo izao, dia halan’izao tontolo izao ianareo. Tsarovy ny teny izay nolazaiko taminareo hoe: Ny mpanompo tsy lehibe noho ny tompony. Raha nanenjika Ahy izy, dia hanenjika anareo koa; ary raha nitandrina ny teniko izy, dia hitandrina ny anareo koa” (Jaona 15.18-20). Mampiseho ny fifanoherana tanteraka misy eo amin’ny mpino sy izao tontolo izao koa ny apostoly Jaona raha nanoratra hoe: “Fantatsika fa avy amin’Andriamanitra isika, ary izao tontolo izao kosa dia mipetraka eo amin’ilay ratsy avokoa” (1 Jaona 5.19).
Nefa mbola mihoatra noho izany no asehon’ireo tsongandahatsoratra ireo amintsika. Ny mpino tsirairay dia raisin’Andriamanitra ho toy ny efa maty sy natsangana tamin’ny maty niaraka tamin’i Kristy (Romana 6; Kolosiana 3.1-3). Amin’ny alalan’ny fahafatesan’i Kristy sy ny fitsanganany tamin’ny maty izany, dia olona tanteraka izy ireo eo imason’Andriamanitra, napetraka ivelan’izao tontolo izao, toy ny nitondrana an’i Isiraely nivoaka avy tany Egypta hiampita ny Ranomasina Mena. Tsy “an’izao tontolo izao” intsony izy, na dia nirahina (Jaona 17.18) hiaina ho an’i Kristy eo anivon’izao tontolo izao aza. Izany no nahafahan’i Paoly nilaza, raha mbola niasa ho an’i Kristy izy, fa: “sanatria raha mba misy ataoko rehareha afa-tsy ny hazofijalian’i Jesoa Kristy Tompontsika, Izay naha-voahombo izao tontolo izao tamin’ny hazofijaliana, raha ny amiko, ary izaho kosa, raha ny amin’izao tontolo izao” (Galatiana 6.14). Ny hitany tamin’ny hazofijalian’i Kristy dia izao tontolo izao efa voatsara (Jaona 12.31), ary raha mampihatra ny hazofijaliana amin’ny tenany izy, dia mihevi-tena ho toy ny efa maty — voahombo raha ny amin’izao tontolo izao — hany ka misaraka tanteraka amin’izao tontolo izao izy, toy ny fisarahana vokatry ny fahafatesana irery ihany. 
Raha fintinintsika izay novakiantsika teo, dia hitantsika fa ny kristiana, na dia eo anivon’izao tontolo izao aza, dia tsy an’ izao tontolo izao. Tsy an’izao tontolo izao izy, toy ny tsy maha-an’izao tontolo izao an’i Kristy. Rafitra vaovao hafa no misy azy, satria “raha misy olona ao amin’i Kristy, dia olom-baovao izy; efa lasa ny zavatra taloha, indreo, efa tonga vaovao ireo” (2 Korintiana 5.17). Araka ny efa hitantsika, dia efa nivoaka tanteraka tamin’izao tontolo izao izy, tamin’ny nahafatesan’i Kristy sy ny nitsanganany tamin’ny maty, noho izany, dia tokony hisaraka tanteraka aminy. Tsy mety raha manaraka ny fanaon’izao tontolo izao izy (Galatiana 1.4 ; Romana 12.2). Tokony hampahafantariny fa tsy an’izao tontolo izao intsony izy, na amin’ny fisainany, na amin’ny fombafombany, na amin’ny fitondran-tenany, na amin’ny zavatra ataony. Mihoatra noho izany aza, amin’ny fampiharana ny hazofijaliana amin’ny tenany, dia tokony hahatsiaro ho voahombo izy raha ny momba izao tontolo izao; tsy mety hisy zavatra hahasarika azy intsony. Tsy tokony hisy hery afaka hampifandray zavatra roa samihafa efa voatsara toy izany. Mbola misy lafiny iray hafa toy izao koa: ny kristiana dia etỳ an-tany, maka ny toeran’i Kristy. Izany hoe momba an’i Kristy sy toa an’i Kristy izy etỳ an-tany. Tokony hijoro vavolombelona ho an’i Kristy izany izy ka hizotra toy ny nizoran’i Kristy (Filipiana 2.15; 1 Jaona 2.6), ary tokony hanampo izy fa hatao toa an’i Kristy. Tsy hoe hombohana tahaka Azy akory isika ! Fa raha mahatoky isika, dia hahita fanoherana toa Azy eo amin’izao tontolo izao. Arakaraky ny mampahatoky antsika amin’ny fanarahana ny diany no hanenjehana antsika. Raha toa ny mpino amin’izao fotoana izao tsy dia iharan’ny fankahalana loatra, dia satria tsy tena tafasaraka amin’izao tontolo izao izy.
Alohan’ny handinihina ny lafiny hafa amin’ity lohahevitra ity, dia tsy aritro ny tsy hanintona ny sainareo ny amin’ny tokony hanapahana izay kofehy rehetra mety mbola mamatotra antsika amin’izao tontolo izao, amin’ny lafiny ara-moraly. Tsy mila ny hoe maranin-tsaina vao mahatsikaritra fa ny fomba fisainan’izao tontolo izao sy ny fanarahana izao tontolo izao, dia miha-mahazo vahana haingana dia haingana ao amin’ny Fiangonan’Andriamanitra; ary hihamboana aza eo amin’ny Latabatry ny Tompo. Manala-baraka tanteraka izany, ary mampalahelo mafy Ilay antony ivoriantsika hanambaràna ny fahafatesany! Fampirisihana ho an’ny olona masina rehetra izany mba hanetreny tena eo imason’Andriamanitra, ary mba hivavahany mba hanomezany ny fahasoavany sy hiainana bebe kokoa ho Azy ka hisarahana bebe kokoa amin’izao tontolo izao, mba ho hitan’izao tontolo izao fa an’Ilay nolaviny, Ilay noroahiny sy nohomboany, isika.
Vitsy amintsika tokoa no manana ny toe-tsain’i Paoly izay naniry hahalala ny “fiombonana amin’ny fijaliany”, mba ho voaova araka ny fahafatesany, raha nibanjina Ilay Kristy nasandratra, izay nameno ny fony ary tanjon’ny fanantenany, izy.

Enga anie ny Tompo hanome antsika sy ireo olo-masina tiany rehetra fitiavana hanolo-tena bebe kokoa ho Azy ka hisarahantsika tanteraka amin’izao tontolo izao.

Ny toerana misy antsika manoloana ny “toby”
Izao no vakiantsika ao amin’ny epistily ho an’ny Hebreo: “Fa rehefa nentin’ny mpisoronabe niditra ho ao amin’ny fitoerana masina ho fanatitra noho ny ota ny ran’ny biby, dia nodorana teny ivelan’ny toby ny fatiny. Ary amin’izany, Jesoa koa dia niaritra teny ivelan’ny vavahady mba hahamasina ny olona amin’ny rany. Koa aoka isika hivoaka hankeo aminy eo ivelan’ny toby, mitondra ny latsa izay nentiny” (Hebreo 13.11-13). Misy zavatra roa loha misongadina mazava amin’io tsongandahatsoratra io : 
1- Ny ran’ny fanatitra noho ny ota dia nentina tao amin’ny fitoerana masina

2- Ny fatin’ny biby natao fanatitra dia nodorana teny ivelan’ny toby.

Ny apostoly dia mampiseho fa ireo zavatra roa ireo dia mifandraika amin’ny fahafatesan’i Kristy, ary tena kisarisary maneho an’i Kristy ireo fanatitra ireo.

Hitantsika eto koa anefa  ny lafiny roa amin’ny toerana misy ny mpino, dia ny toerany manoloana an’Andriamanitra ao amin’ny fitoerana masina izay nitondrana ny ra; sy ny toerany etỳ an-tany, ivelan’ny toby, izay nijalian’i Kristy. Araka ny efa voalaza, toy ny maha-ao amin’i Kristy antsika eo imason’Andriamanitra, maka tanteraka ny toerany ary mitafy ny vidin’ny fanekena Azy, dia apetraka eo amin’ny toerany koa isika etỳ an-tany, amin’ny henatra nanjo Azy sy ny fandavana Azy. Noho izany, ny toeran’ny mpino etỳ an-tany dia ivelan’ny “toby”. Izany no lazain’ny mpanoratra ny epistily: “Koa aoka isika hivoaka hankeo aminy eo ivelan’ny toby, mitondra ny latsa izay nentiny”.
Mety hanontany ahy angamba ianareo hoe: “Inona no atao hoe toby?”. Mazava tamin’ilay tsongandahatsoratra novakiana teo fa ny fivavahana jiosy izany. Inona izao no mifandraika amin’izany ankehitriny? Ny fivavahana jiosy dia avy tamin’Andriamanitra ary tetỳ an-tany izy, dia natao ho vavolombelon’Andriamanitra. Tsy nahomby anefa ny fivavahana jiosy ary taorian’ny fandàvana tanteraka an’i Kristy tamin’ny nitorian’ny apostoly teny, dia nailika izy ka nosoloana ny fivavahana kristiana, araka ny ampianaran’ny Romana 11. Ny toby izany amin’izao fotoana izao dia ny tontolo kristiana voarindra, ny fiangonana mitonona ivelany ho kristiana.

Mbola hanontany ihany angamba ianareo hoe: “Maninona isika no asaina mivoaka ivelan’ny toby?” Noho ny tsy fahombiazany amin’ny fijoroany ho vavolombelon’Andriamanitra. “Izay manan-tsofina, aoka izy hihaino izay lazain’ny Fanahy amin’ny fiangonana” (Apokalypsy 2.11; sy ny sisa). Antoka ho antsika, nefa koa andraikitsika, ny mandinika ao amin’ny fanazavan’ny Teny nosoratan’Andriamanitra, izay rehetra mampisandratra ny maha-izy Azy an’Andriamanitra. Raha dinihintsika toy izany ireo antokom-pivavahana rehetra (ireo foto-pinoana), dia hiharihary amintsika ny tsy fankatoavany sy ny fahadisoany. Noho izany, dia tsy misy na inona na inona azon’ny mpino atao intsony, ny mpino izay te-hanaraka ny hevitr’Andriamanitra, afa-tsy ny maka ny toerany “ivelan”’ izany rehetra izany, fisarahana amin’ny savorovoro sy ny hahadisoana rehetra amin’izao andro ratsy izao, dia mitambatra  amin’ireo rehetra izay mankatò ny Teny, ka mivory tsotra amin’ny anaran’i Jesoa (Matio 18.20).
Betsaka ny anatra omen’ny Eksodosy 33 momba izany. Rehefa nidina avy tany an-tendrombohitra i Mosesy (Eksodosy 32), dia hitany fa nanompo sampy ny vahoaka iray manontolo. Niverina niakatra izy mba hivavaka hifona ho an’ny vahoaka, ary vaovao ratsy no azony avy any. “Naka ny lay (izy) ka nanorina azy eo ivelan’ny toby lavidavitra, ary ny anarany dia nataony hoe ‘Ny trano-lay fihaonana’. Ary izay rehetra nitady an’i Jehovah dia nivoaka ho eny amin’ny trano-lay fihaonana izay teo ivelan’ny toby” (Eksodosy 33.7). Izany no fihetsika nataon’i Mosesy nanoloana ireo vahoaka meloka, satria fantany ny hevitr’Andriamanitra. Hitantsika amin’izany tantara izany ny sary ara-moralin’izao vaninandro iainantsika izao. Ary tiako ny hisarihana manokana ny sainareo amin’izany.
Efa ampy izay ny zavatra voasoratro hahalalanareo ny toerana misy ny mpino etỳ an-tany. Efa hitantsika ny fisarahana amin’izao tontolo izao ankilany, ary andaniny ny toerana ivelan’ny “toby”. Ny hitanantsika izany toerana izany dia hahatonga antsika ho halan’ny sasany, ary ho ambanian’ny hafa. Nefa raha izany no miseho, dia hiha-hitovy kokoa amin’ilay Tompo Malalantsika isika. Izany no atao hoe mitondra “ny latsany” araka ny voambolana nampiasaina ao amin’ny epistily ho an’ny Hebreo.

Enga anie isika tsy hatahotra ny voalohany ary tsy ho menatra ny faharoa. Ny mifanohitra amin’izany aza, ho faly isika fa natao mendrika hitondra fahafaham-baraka ho voninahitry ny anarany (Asa 5.41).
Manao veloma finaritra,

Ny rahalahinareo mifatotra amin’ny fanompoana ny Tompo,

E.D.

